Universiteitsraad aanvaar mosies oor transformasie en Taalbeleid 
Die vergadering van die Raad van die Universiteit Stellenbosch op Maandag 28 September 2015 het by die Fakulteit Geneeskunde en Gesondheidswetenskappe op Tygerbergkampus plaasgevind. Raadslede is op uitnodiging van die Afdeling Fasiliteitsbestuur op ’n kampustoer geneem. Die Raad het in 2010 altesaam R250 miljoen bestem vir noodsaaklike instandhoudings- en bouwerk sowel as die verbetering van infrastruktuur in die Fakulteit. ’n Beduidende gedeelte van die werk is afgehandel en Raadslede kon onder meer na die opgeknapte lesingsale en die studentekoshuis Huis Ubuntu gaan kyk. Nóg ’n koshuis sal vroeg in 2016 voltooi wees. 
Die kommunikasie uit die Raad sluit ook sleutelsake in vanuit die verslae deur die Rektor en die Viserektor: Leer en Onderrig. Lees meer oor die raadsbesluite en dié verslae. 

AANSTELLINGS
Die Raad het op aanbeveling van sy Menslike Hulpbronnekomitee besluit om die aanstellingsproses vir twee viserektore aan te voor. Die nuwe pos van Viserektor: Strategiese Inisiatiewe en Internasionalisasie, wat die Raad reeds goedgekeur het, sowel as dié van Viserektor: Sosiale Impak, Transformasie en Personeel (voorheen Viserektor: Gemeenskapsinteraksie en Personeel), wat prof Nico Koopman tans in ’n waarnemende hoedanigheid beklee, sal binnekort geadverteer word.
Lede van die Raad het ook kennis geneem van die Menslike Hulpbronnekomitee se verslag oor die aanstelling van me P Mmope as Senior Direkteur: Korporatiewe Bemarking en dr B Schreiber as Senior Direkteur: Studentesake. Daarbenewens het die Menslike Hulpbronnekomitee verslag gedoen oor die onmiddellike verandering van die posbenaming ‘Viserektor: Gemeenskapsinteraksie en Personeel’ na ‘Viserektor: Sosiale Impak, Transformasie en Personeel’. Die titel ‘Viserektor: Navorsing en Innovasie’ verander op sy beurt na ‘Viserektor: Navorsing, Innovasie en Nagraadse Studie’.
Laastens het die Raad kennis geneem van die Gesamentlike Aanstellingskomitee se verslag oor die heraanstelling van prof Jimmy Volmink as Dekaan: Geneeskunde en Gesondheidswetenskappe, wie se tweede ampstermyn van 1 Januarie 2016 tot 31 Desember 2020 sal strek. 
MOSIES 
Die Universiteitsraad het verskeie mosies aanvaar:  
Taalbeleid
Die Raad het sy steun toegesê aan die aanbeveling deur die Rektor se Bestuurspan dat die woord “safeguard” in verband met Afrikaans as akademiese taal uit die aanhef en die res van die (Engelse) Taalbeleid geskrap word. Kwalifiseerders soos “oordeelkundig” en “waar doenlik” met betrekking tot die ontwikkeling van Xhosa as akademiese taal sal ook uit die inleiding verwyder word. Hierdie aanbevelings het gevolg nadat taakgroepe ondersoek ingestel het na verskeie studenteliggame se voorstelle in memorandums wat teen die einde van die eerste semester aan die Universiteitsbestuur oorhandig is. Soos wat die Universiteit se Statuut bepaal, sal die voorgestelde wysigings aan die Taalbeleid by die Raadsvergadering in November 2015 ter tafel gelê word, ná oorlegpleging met die Institusionele Forum en met die instemming van die Senaat. 
Ondersteuning vir Rektor en Bestuurspan
Die Raad het ’n mosie van steun vir die Rektor en sy Bestuurspan aanvaar, bepaald vir hoe hulle die verskeie komplekse gesprekke en twis oor transformasie aan die Universiteit die afgelope tyd bestuur het en stééds bestuur. Daar is ook ’n beroep op die Universiteitsbestuur gedoen om koers te hou, openlike en kritiese gesprekvoering te bevorder, op transformasieuitdagings te reageer, en proaktief omstandighede te skep vir verskillende vorme van studente- en personeelaktivisme om die waardes, beginsels en regte in die Grondwet te verwesenlik.
Toewyding aan transformasie 
Die Raad het sy volgehoue en vasberade steun bevestig vir die dokument Institusionele Voorneme en Strategie, wat in April 2013 aanvaar en onder leiding van wyle prof Russel Botman opgestel is, sowel as vir die Institusionele Plan, wat die Raad in Desember 2014 goedgekeur het. Hierdie dokumente toon die Raad en die Universiteitsbestuur se toewyding aan die strewe na transformasie. 
Daar is kennis geneem van mnr Piet le Roux (’n lid van die Raad) se optrede en uitlatings oor universiteite in Suid-Afrika en die Minister van Hoër Onderwys en Opleiding, en dat hierdie optrede en uitlatings teen transformasie indruis.
Hoewel mnr Le Roux se grondwetlike reg op sy eie mening erken word, distansieer die Raad hom geheel en al van dié lid se openbare uitlatings, wat uit pas is met die Raad se amptelike standpunt. Die Raad keur die Universiteitsbestuur se hantering van die transformasieproses goed, en herbevestig sy volle steun vir en vertroue in die bestuur. 
Komitee om optrede en uitlatings te ondersoek
Die Raad het ’n komitee van vyf lede saamgestel om mnr Piet le Roux se beweerde optrede en uitlatings aan die hand van wetgewing en die gedragskode vir lede van die Raad te ondersoek. Die komitee het opdrag ontvang om oor die proses met mnr Le Roux ooreen te kom, advies en leiding van senior regsadviseurs te bekom, en hulle bevindinge en aanbevelings drie weke voor die volgende Raadsvergadering van 30 November 2015 aan die Raad bekend te maak.
WYSIGINGS AAN DIE STATUUT
Die Raad het die aanbevole wysigings aan die Statuut van die Universiteit goedgekeur. Die wysigings behels onder meer die voorstel dat die getal Raadslede wat deur die Minister van Hoër Onderwys en Opleiding aangestel word, verhoog word van drie tot vyf kandidate.  Die gewysigde Statuut sal vir goedkeuring aan die Minister voorgelê word. Raadslede is ook herinner aan die gedragskode wat op 30 September 2013 goedgekeur is.
Die Raad het kennis geneem van die konsepvaardigheid-en-diversiteitsmatriks wat die Rektor se Bestuurspan voorgestel het, en het lede versoek om verder kommentaar te lewer.  


SAKE UIT DIE SENAAT  
Op aanbeveling van die Senaat het die Raad die wysigings aan die akademiese programaanbod aanvaar wat in die verskillende fakulteitsrade se verslae uiteengesit is. Die Raad het ook die Senaat se aanbeveling met betrekking tot die toekenning van eregrade aan die volgende persone goedgekeur: Regter Edwin Cameron (Doktor in die Regsgeleerdheid); prof Daniel Kahneman (Doktor in die Wysbegeerte); mnr Pali Jobo Lehohla (Doktor in die Handelswetenskappe); Regter Kate O’Regan (Doktor in die Regsgeleerdheid); prof Adam Small (Doktor in die Lettere); prof Solomon Johannes Terreblance (Doktor in die Handelswetenskappe); en dr Jakob Johannes van Zyl (Doktor in die Ingenieurswese).
Laastens het die Raad ook kennis geneem van die Senaat se mosie oor transformasie, wat sonder enige teenkanting by sy vergadering van 28 Augustus 2015 aanvaar is. Die Senaat het kommer uitgespreek oor die tekens van rassisme, rassevoorvalle en seksuele teistering op kampus, het die komplekse verband tussen die US Taalbeleid en transformasie erken, en hulle steun toegesê aan die transformasiegesprekke en -inisiatiewe wat die bestuur aangekondig en in werking gestel het.
FINANSIËLE VERSLAG   
Die Raad het op aanbeveling van sy uitvoerende komitee die Universiteit se halfjaarlikse finansiële verslag aanvaar. 
UIT DIE VERSLAG VAN DIE REKTOR EN VISEKANSELIER   
Hierdie gedeelte bevat sleutelsake wat vir die kampus van belang is vanuit die Rektor se gebruiklike verslag aan die Raad
[bookmark: _Toc430105913]Transformasie
Vanweë die belangrikheid van transformasie is dit op topbestuursvlak ingesluit by die Verantwoordelikheidsentrum (VS) van prof Nico Koopman, wat in Junie 2015 oorgeneem het by prof Mohammad Karaan as waarnemende Viserektor: Gemeenskapsinteraksie en Personeel.
Hierdie portefeulje is herdink, bespreek (in die Rektor se Bestuurspan [RBS], Uitvoerende Bestuurdersvergadering [UBV], dekaansforum en toepaslike Senaatskomitee) en toe herskik. Daar is ook aan die Senaat hieroor verslag gedoen. Die portefeulje heet nou “Sosiale Impak, Transformasie en Personeel” (SITP) soos goedgekeur deur die Menslike Hulpbronnekomitee (MHBK) van die Raad op 2 September 2015. ŉ Bespreking van eersgenoemde aspek volg later in hierdie verslag, die tweede aspek word hieronder bespreek, en inligting oor laasgenoemde aspek kom elders in hierdie verslag ter sprake.
Aan die US verstaan ons transformasie sistemies, nie reduksionisties nie. Dit het te make met ons inklusiwiteit ten opsigte van aspekte soos ras, geslag, gestremdhede, seksuele oriëntasie en godsdienstige oortuiging, maar ook met vernuwing van die kurrikulum en hoe ons navorsing benader. Transformasie gee ons energie en neem ons voorwaarts en opwaarts.
Enersyds verwys transformasie na die positiewe impak van die Universiteit op die breë samelewing. ŉ Transformerende US wil bydra tot die vernuwing en omvorming van die samelewing met die oog op voldoening aan die sentrale waardes van die Handves van Regte in die Suid-Afrikaanse Grondwet – veral menswaardigheid, met die boustene van helende versoening, omarmende geregtigheid, vryheid van alle vorme van verdrukking en diskriminasie, en vryheid vir die skep van ŉ samelewing waarin mens, dier en natuur floreer. Dit is transformasie deur die US.
Andersyds verwys transformasie na die vernuwing en omvorming van die US self, met die oog op voldoening aan die gees en beginsels van ons IVS – uitnemendheid en diversiteit, toekomsgerigtheid en innovasie, inklusiwiteit en eienaarskap, geregtigheid en empatie. Dit is transformasie van die US.
Beide eksterne en interne transformasie raak al drie die US se kerngebiede: leer en onderrig, navorsing en innovasie, asook sosiale impak en personeel. Ons wil hê ons studente en personeel moet ŉ vaardigheid ten opsigte van transformasie ontwikkel. Met die oog hierop, word ŉ verpligte eerstejaarsmodule en verpligte kursusse vir personeel tans ontwikkel. Transformasie raak ook ons ko-kurrikulêre funksies en professionele steundienste. En dit het veral ŉ uitwerking op ons institusionele kultuur, dit wil sê ons kollektiewe karakter en kommunale persoonlikheid. 
Transformasie is geïntegreerd in alle universiteitsomgewings, maar ten einde die dwarsliggende aard daarvan te fasiliteer is dit ook noodsaaklik dat daar ŉ doelbewuste institusionele fokus daarop moet wees. Binne prof Koopman se VS word dus ŉ Transformasiekantoor gevestig om transformasie in elke universiteitsomgewing te ondersteun. Hierdie Kantoor se rol is informerend en koördinerend, stimulerend en motiverend, fasiliterend en konsulterend, mediërend en moniterend. 
Hiervoor word grondige kennis benodig. Derhalwe sal twee tersaaklike Leerstoele gevestig word – in Transformasie en Versoening; asook Transformasie en Sosiale Geregtigheid. ŉ Transformasiekomitee sal ŉ adviserende rol speel ten opsigte van die breë transformasieproses op kampus. En in terme van sy statutêre verantwoordelikheid ten opsigte van transformasie sal die Institusionele Forum ook ŉ bydrae lewer.
Ons IVS is die omvattende transformasie-raamwerk, -beleid en -paradigma van die US, maar ŉ 
(5) Implementeringsplan word tans ontwikkel om die talle transformasie-inisiatiewe van die US te rig en koördineer, en om voorsiening te maak vir die monitering en assessering van ons vordering.
[bookmark: _Toc430105915]Gesprek met Portefeuljekomitee
Op 1 September 2015 het die US ŉ voorlegging aan die Portefeuljekomitee vir Hoër Onderwys en Opleiding in die Parlement gedoen. Die Komitee het die spesiale vergadering aangevra om transformasie en die taalkwessie by die US te bespreek in die nadraai van die Luister-video, waarin studente hul ervarings van rassisme en diskriminasie deel.
Die US is verteenwoordig deur die Bestuur (ek self; prof Nico Koopman, VR:SITP; prof Arnold Schoonwinkel, Viserektor: Leer en Onderrig; en dr Jerome Slamat, Uitvoerende Bestuurder: Rektoraat), Raad (prof PW van der Walt, Ondervoorsitter), Institusionele Forum (mnr Le Roux Burrows, Voorsitter) en Studenteraad (mnr Stefan Laing, uitgaande Voorsitter; en mnr Axolile Qina, inkomende Voorsitter). 
Al ons strukture het rassisme onomwonde veroordeel. En die Raad het in sy voorlegging sy oorweldigende steun uitgespreek vir transformasie aan die US, en vir die Bestuur se hantering daarvan.
In ons voorlegging, het die Bestuur uitgewys ons tree daadwerklik op teen diskriminasie, en dat daar talle inisiatiewe is om inklusiwiteit en integrasie te bevorder (klik hier vir my spreekpunte). Ons het toegegee daar is haakplekke met die implementering van die Taalbeleid en Taalplan wat in November 2014 deur die Raad aanvaar is, veral ten opsigte van tweetalige klasse en intydse tolking, maar uitgewys taakspanne soek na oplossings (sien 2.6 hieronder oor onderrigtaal).
Die Minister van Hoër Onderwys en Opleiding, dr Bonginkosi Nzimande, het gesê die US is ŉ hoogs gerespekteerde universiteit wêreldwyd, maar dat transformasie versnel moet word sodat die US se status nie skade lei nie. Hy het die geldigheid van veeltaligheid ingevolge die Ministerie se 2002 Taalbeleid vir Hoër Onderwys bevestig, en gesê die Staat sal fondse beskikbaar stel vir die implementering daarvan deur universiteite. 
Lede van die Portefeuljekomitee – ŉ veelpartystruktuur – het onder meer kritiek uitgespreek op die onvoldoende diversiteit van ons personeel- en studenteliggame. Ons het uitgewys daar was al baie vordering, maar toegegee daar is nog nie genoeg gedoen nie.
Die Voorsitter van die Komitee, me Yvonne Phosa, het die US bedank vir ons deelname en die hoop uitgespreek dat knelpunte bygelê sal word. Dit was ŉ konstruktiewe sessie, met waardevolle insette wat ons sal help om belangrike kwessies aan te spreek. 
[bookmark: _Toc430105916]Oop gesprek op kampus
Direk na ons ontmoeting met die Portefeuljekomitee het ons opnuut ŉ uitnodiging aan Open Stellenbosch (OS) gerig om met die Bestuur in gesprek te tree. Dié beweging, wat meestal uit studente bestaan, eis sedert vroeër vanjaar onder meer dat alle klasse volledig ook in Engels aangebied word. Ons ervaring is dat dit nie werk om op ŉ openbare byeenkoms met ’n groep protesteerders in gesprek te tree oor komplekse vraagstukke nie, maar hulle wil nie verteenwoordigers vir rondetafelgesprekke aanwys nie. Ons sit nietemin ons pogings voort om wel by wesenlike gesprekvoering uit te kom.
[Op 29 September 2015, die dag na die Raadsvergadering, het lede van die US-bestuur met die Open Stellenbosch-groep in die Lettere-gebou vergadering. Die volgende gesprekspunte was op die agenda: #Luister-video; die Taalbeleid en die ontbinding van die Universiteitsraad. Daar is ooreengekom dat OS en die Universiteitsbestuur elke twee weke sal ontmoet.]
Sedert ek my amp opgeneem het, het ek deurlopend kritiese dialoog aangemoedig as deel van ons transformasieproses. Talle sinvolle gesprekke het reeds plaasgevind, onder meer met die SR, studenteverenigings en ons Luister-, Leer- en Leef-studentegemeenskappe (LLL). 
Die jaarlikse verkiesingseisoen in studentestrukture is afgehandel, en die SR is met die hoogste stempersentasie die afgelope agt jaar ingestem (17.71%). Die SR en ander gevestigde strukture regdeur die Universiteit – waaronder die Akademiese Belangeraad, huiskomitees, die Verenigingsraad en die Studenteparlement – verteenwoordig die belange van studente. Die nuwe SR-voorsitter, mnr Axolile Qina, het gesê sy eerste en grootste doelwit vir sy termyn is “om die kampus te verenig”.
Die Stellenbosse Studenteleierskonferensie (SU Leads) is van 6-8 September 2015 suksesvol aangebied deur die US se Frederik Van Zyl Slabbert Instituut vir Studenteleierskapsontwikkeling. Dit is die sewende keer wat die opleidingsgeleentheid – een van die grootstes van sy soort in die land – plaasvind. Dit is bygewoon deur sowat 1 300 studenteleiers uit verkose strukture en ander studenteliggame regdeur die Universiteit. Die konferensie is gekenmerk deur kritiese gesprekke oor transformasie op kampus, en konstruktiewe deelname het deurgaans plaasgevind.
Verskeie studentegroepe het verlede semester voorstelle oor implementering van ons Taalbeleid ingedien. Personeel en studente is deurlopend op die hoogte gehou van die verloop van die proses. Taakspanne is saamgestel om prioriteitsaandag aan knelpunte te gee. Formele terugvoer sal as uitkoms van die proses gelewer word. 
[bookmark: _Toc430105917]Protesaksie
Terwyl die vergadering van die Portefeuljekomitee in Kaapstad plaasgevind het, het OS ŉ protesoptog op die Stellenbosch-kampus gehou. Die Munisipaliteit het die vorige dag ŉ aansoek vir die goedkeuring van ŉ optog afgekeur omdat die organiseerders nie wetlike vereistes nagekom het nie. Die US het geen aansoek ontvang nie.
ŉ Geraamde getal van 250 studente het in drie busse van ander tersiêre instansies in die Wes-Kaap op Stellenbosch aangekom en by studente op die Rooiplein aangesluit. Die optoggangers het na Admin B gestap en ŉ memorandum aan mnr Pieter Kloppers, Direkteur vir Studentestrukture en -gemeenskappe, oorhandig. Die memorandum is later by die Bestuur ingedien.
Ons erken die reg van studente om protesaksies te loods mits dit binne die reëls en riglyne vir die hele kampusgemeenskap plaasvind, nie akademiese of administratiewe aktiwiteite ontwrig nie, nie inbreuk maak op die reg van medestudente om te studeer nie, en nie enige risiko’s skep nie. Aan die einde van Julie 2015 is ŉ klas en ŉ loopbaanuitstalling ontwrig, en ŉ administrasiegebou beset. Dit is onaanvaarbaar. Ons beskou ontwrigtende optrede in ŉ baie ernstige lig. Daar is ŉ ondersoek geloods in terme van die Universiteit se dissiplinêre kode, met die oog op moontlike stappe.
Die Minister het onlangs in ŉ skrywe ŉ beroep op alle universiteite gedoen om mense en eiendom te beskerm teen geweld. Ons volg ŉ veelkantige strategie in hierdie verband. Die US se gevestigde reëls vir veilige en ordelike samekomste word in die Jaarboek Deel I gepubliseer en by HK-opleidingsessies aan studente voorgehou. Daar is ook aansoekprosedures ingevolge wetgewing. Al ons interne prosesse word tans deur ŉ taakspan vereenvoudig. 
[bookmark: _Toc430105918]Steun vir US-missie
Wat ek baie bemoedigend vind, is die gesprekke wat plaasvind ten spyte van die huidige spanning – of miskien is dit juis as gevolg daarvan dat Maties na vore tree en hulle deel doen. Ek het alumni, vennote en vriende van die Universiteit vir hul ondersteuning bedank – nie blindelingse of onkritiese lojaliteit nie, maar steun vir die Universiteit se missie om ŉ gemeenskap van “sosiale geregtigheid en gelyke geleenthede” vir almal te skep. 
Ek bedank ook die Raad vir sy steun tydens die vergadering met die Portefeuljekomitee en die Senaat, wat op sy laaste sitting in ŉ mosie sy steun uitgespreek het “vir die wyse waarop die US-bestuur sover die transformasie-gesprekke hanteer het, asook vir die nuwe inisiatiewe wat reeds aangekondig en geïmplementeer is”.
Ons moet die gevaar van polarisering vermy. AfriForum Jeug het ŉ “nasionale voorkomingsplan om studente op kampusse te beskerm” bekendgestel, en op die “Afrikaanse Alumni-vereniging” se webblad is die US-logo sonder ons toestemming gebruik. Ons het die lid van dié groepering se “Stigterskomitee” wat as “sameroeper” gelys word – mnr Piet le Roux – kennis gegee dat ons logo onmiddellik verwyder moet word. Mnr le Roux is ŉ lid van die US Raad, aangewys deur die Konvokasie.
[bookmark: _Toc430105919]Beleid oor diskriminasie
Die taakspan wat aan die US se voorgestelde beleid oor diskriminasie werk, maak goeie vordering. ŉ Konsep word tans vir kommentaar opgestel, aan die hand van die beste praktyke nasionaal en internasionaal. Daar word voorsien dat dit ŉ oorkoepelende beleid sal wees, waarby verbandhoudende beleide sal inskakel, bv. oor seksuele teistering, diensbillikheid, ens. Die taakspan beoog om teen die einde van die jaar ŉ konsep aan die RBS voor te lê.
[bookmark: _Toc430105920]Seksuele teistering
Die US het kennis geneem van die bekommernisse van studente wat op 26 Augustus 2015 aan 'n optog teen seksuele teistering en -aanranding deelgeneem het. Daar is waardering vir studente wat die aandag vestig op hierdie belangrike kwessies. Dit is egter jammer dat die optoggangers nie die Voorsitters (een vir studentesake en een vir personeelsake) van die Seksuele Teisteringsadvieskomitee, wat beide teenwoordig was, die geleentheid wou gun om die groep toe te spreek nie. 'n Memorandum is in ontvangs geneem en die onderneming is gemaak dat daar op die kwessies gereageer sal word. 
Die US beklemtoon dat seksuele teistering en -aanranding nie geduld word nie en dat die Universiteit ŉ ferm houding in sulke gevalle inneem. Die afgelope jaar het die Seksuele Teisteringsadvieskomitee 13 gevalle van seksuele teistering wat gerapporteer is, behartig – almal op meriete, met gepaste dissiplinêre uitkomste. 
Die Seksuele Teisteringsadvieskomitee ondersoek alle aangemelde voorvalle van seksuele oortredings, en bied berading en ondersteuning aan studente wat hulp soek ná sulke voorvalle. Die Sentrum vir Studentevoorligting en Ontwikkeling (SSVO) help hiermee, en daar is ook ŉ 24-uur Krisisdiens vir dringende hulp met enige ernstige probleem, tel. no. 082 557 0880. Verkragting is ŉ ernstige vorm van seksuele wangedrag en word as sodanig ondersoek ingevolge die Universiteit se dissiplinêre kode vir studente en die beleid oor seksuele teistering (vir personeellede). Dit is ook ŉ ernstige kriminele oortreding wat onder die jurisdiksie van die Suid-Afrikaanse Polisiediens en die regbank val. Die Universiteit gee sy volle samewerking in enige kriminele ondersoek.
ŉ Taakspan hersien tans die bestaande beleid oor seksuele teistering. Dit sal na verwagting later inskakel by die US se beoogde oorkoepelende beleid oor diskriminasie. Die bestaande protokol vir die hantering van insidente is onlangs hersien.
[bookmark: _Toc430105921]Personeelkorps
Die US gaan die volgende drie jaar sowat R70 miljoen (R68.6m) aan die diversifisering van ons personeelkorps bestee. Dié bedrag word uit die Universiteit se Strategiese Fonds bewillig, en is bykomend tot die normale personeelbegroting.
Die persentasie permanente bruin, swart en Indiër- (BSI) US-werknemers was in 2014 altesaam 43.2% teenoor 37.6% in 2008. Die tendens is dus opwaarts, maar die US sal sy pas moet versnel om teen 2020 sy teiken van 53% te bereik. Veral senior akademiese aanstellings bly ŉ uitdaging, met slegs 17% van ons personeellede in dié kategorie wat uit die BSI-groepe kom. Ander universiteite het ŉ soortgelyke probleem want daar is landwyd ŉ tekort aan senior swart akademici.
Die RBS het dus besluit om ŉ aansienlike bedrag vir groter personeeldiversiteit te bewillig. Dit is dadelik beskikbaar en sal die volgende drie jaar tweeledig aangewend word. Enersyds sal senior beroepslui – veral akademici, maar ook professionele steundienspersoneel – uit die aangewese groepe gewerf en aangestel word. Andersyds sal huidige US-werknemers uit die aangewese groepe ontwikkelingsgeleenthede met die oog op loopbaanvordering gebied word om opwaarts te kan beweeg, bv. van lektor na senior lektor na professor.
As deel van opvolgbeplanning fokus die US met sy mentorskapprojek op versnelde kennisoordrag aan jong akademici. Die Universiteit neem ook deel aan die Departement van Hoër Onderwys en Opleiding (DHOO) se Program vir ŉ Nuwe Generasie Akademici, bekend as nGAP. Die toegewysde strategiese fondse sal hierdie inisiatiewe ondersteun.
Hierdie dringendheid geld ook geslag. Die US se persentasie vroulike permanente personeel het van 51.9% in 2008 tot 55.9% in 2014 verbeter, maar die mikpunt is 60% teen 2020. Gelyke verteenwoordiging van vroue op uitvoerende bestuurs- en senior akademiese vlakke is nog nie verwesenlik nie. Die Bestuur gee tans aandag aan die aanbevelings van die Taakspan vir Loopbaanvordering van Vroue, soos vervat in die verslag wat deur die Raad goedgekeur is. Daar word voorsien dat finale besluite by die laaste Raadsvergadering vanjaar geneem sal word.
’n Diensbillikheidsadvieskomitee word tans saamgestel, ooreenkomstig die vereistes van toepaslike wetgewing. Dit sal verteenwoordigers insluit van al die fakulteite en die verskillende verantwoordelikheidsentrums. Hierdie komitee sal gereeld rapporteer aan die Aanstellingskomitee van die Senaat, sowel as aan die RBS.
[bookmark: _Toc430105922]Studentekorps
Gegrond op ons amptelike Junie-sensusdata, soos versoek deur die Toelatingskantoor en verskaf deur die Afdeling Institusionele Navorsing en Beplanning, het ons inskrywings die eerste keer die 30 000-merk verbygesteek. Ons studentetal staan nou op 30 150, ŉ toename van 2.6% sedert 2014. Altesaam 52.86% van ons studente is vroue.
Voorgraadse inskrywings het met 5% gestyg, terwyl nagraadse inskrywings met 0.7% gedaal het. Laasgenoemde staan nou op 10 051, of 33.73% van ons studenteliggaam.
Die diversifisering van die US se studentegemeenskap duur voort. Van 2008 tot 2015 het ons BSI-studentetal van 31.4% tot 37.8% toegeneem. Ons mik na ŉ nuwelingseerstejaarsinname van 50% BSI-studente teen 2020. Tans kom 33.6% van ons voorgraadse studente en 47.2% van ons nagraadse studente uit die BSI-groepe.
[bookmark: _Toc430105927]US nou nóg hoër op ranglys 
Die Universiteit Stellenbosch (US) se reputasie as een van die beste universiteite ter wêreld is verder versterk nadat sy posisie op ’n wêreldranglys sommer fluks opgeskuif het. Quacquarelli Symonds (QS) het die US ingesluit by die kategorie 301-400 op sy wêrelduniversiteitsranglys vir 2015/16, wat op 15 September uitgereik is. Die US het ’n verstommende 88 plekke van 390 in 2014 tot 302 in 2015 geklim. In 2011 nog was die US in die kategorie 441-450. Volgens die jongste QS-ranglys staan die US nou tweede in Suid-Afrika, met die Universiteit van Kaapstad steeds eerste en die Universiteit van die Witwatersrand nou in die derde plek.
QS het 891 van altesaam 3 539 universiteite aan die hand van ses prestasieaanwysers beoordeel, naamlik akademiese reputasie, werkgewerreputasie, personeel/student-getalsverhouding, navorsingsitasies per referaat, persentasie internasionale personeellede en persentasie internasionale studente. 
Maties is sedert 2013 die voorste navorsingsproduktiewe universiteit in Suid-Afrika volgens die maatstaf van die Departement van Hoër Onderwys en Opleiding, naamlik beswaarde navorsingsuitset per kop, wat vir die US nou reeds op meer as 3 eenhede staan. Hierdie maatstaf verwys nie net na die getal publikasies per permanente akademiese personeellid nie, maar ook na die uitsette van navorsingsmagister- en PhD-gegradueerdes aan ’n universiteit.
Navorsing en innovasie is een van die US se hoofstrategieë. Ons kennisbasis en onlangse navorsingsuksesse het die grondslag gelê vir die Universiteit se jongste prestasie. Die US streef daarna om plaaslik relevant dog internasionaal mededingend te wees. Dat die instelling sy posisie op die ranglys dermate kon verbeter, toon dat ons op die regte koers is. 
Tog, hoewel uiters gewild en invloedryk, het ranglyste ook bepaalde leemtes en beperkings. Dit neem byvoorbeeld slegs ’n uitgesoekte groep universiteite in ag, is gewoonlik betreklik subjektief en beperk in omvang, en is partydig vir die natuurwetenskappe en geneeskunde sowel as vir universiteite uit Engelssprekende nasies. So sê prof Johan Mouton, direkteur van die nuwe DWT-NNS Sentrum van Uitnemendheid in Wetenskapmetriek en Wetenskap-, Tegnologie- en Innovasiebeleid, wat vanuit die US se Sentrum vir Navorsing oor Evaluasie, Wetenskap en Tegnologie (SENWET) funksioneer. 
Ranglyste hou egter ook besliste voordele in. So byvoorbeeld kan dit bepaal watter instelling ’n student kies, ’n kultuur van deursigtigheid bevorder, mededinging tussen instellings versterk, en dikwels beleidsveranderinge teweegbring by universiteite wat hulle posisie op ranglyste wil verbeter. Daarbenewens bied dit eenvoudige en maklik leesbare inligting wat as grondslag kan dien vir die toekenning van finansiering aan universiteite en die ontwikkeling van nasionale of streeksbeleide oor die hoër onderwys.
[bookmark: _Toc430105928]USB weer top-bestuurskool 
Die Universiteit van Stellenbosch Bestuurskool (USB) het die vyfde agtereenvolgende jaar die topposisie behaal in Professional Management Review (PMR.africa) se opname vir geakkrediteerde bestuurskole in Suid-Afrika wat MBA- en MBL-grade aanbied. Hiervoor ontvang die USB die 2015 Diamond Arrow-toekenning.
Die respondente (werkgewers) beoordeel MBA-alumni en -studente in die werkplek aan die hand van 19 eienskappe. Die USB het 'n punt van 8.16 ('n verbetering op verlede jaar se 8.00) uit 'n moontlike 10 behaal. Dit beteken die USB se konstante vernuwing van sy MBA-program en die impak van sy MBA-gegradueerdes op Suid-Afrikaanse organisasies word raakgesien. Ons Bestuurskool is die enigste een in Afrika wat met Europese (EQUIS-) akkreditasie vir 'n vyfjaartydperk spog. Die USB is ook die eerste bestuurskool van 'n Afrika-universiteit aan wie die drie vernaamste internasionale akkreditasies toegeken is – EQUIS, AACSB en AMBA.
[bookmark: _Toc430105929]Nuwe navorsingsleerstoele
ŉ Memorandum van verstandhouding tussen die US en die Wetenskaplike en Nywerheidsnavorsingsraad (WNNR) bied ŉ raamwerk vir die vestiging van strategiese en projek-spesifieke ooreenkomste, en vir samewerking in geselekteerde navorsingareas. Binne hierdie raamwerk het die US en die WNNR op 20 Julie 2015 die volgende twee nuwe navorsingsleerstoele bekendgestel:
Die leerstoel in Kwantum-, Optiese en Atomiese Fisika word in die Fakulteit Natuurwetenskappe gehuisves, beklee deur dr Hermann Uys, ŉ fisikus aan die WNNR en die US. Die leerstoel stel navorsers in staat om kwantumverskynsels te bestudeer deur op die gebruik van vasgevangde atomiese ione te fokus, en ook om laboratoriumtegnologie in die navorsingsveld vir kommersiële doeleindes te ontwikkel.
Die Kunsmatige Intelligensie-leerstoel is in die Fakulteit Lettere en Sosiale Wetenskappe gesetel. Dit word beklee deur prof Arina Britz, verteenwoordiger van die WNNR Sentrum vir Kunsmatige Intelligensie-navorsing aan die US. Die leerstoel verdubbel die Departement Inligtingswetenskap se navorsingskapasiteit en help om beurse aan voor- en nagraadse studente te bied.
[bookmark: _Toc430105930]Vroue in vyf nuwe SARChI-leerstoele 
Die US spog met vyf nuwe navorsingsleerstoele wat op 2 September 2015 as deel van die Suid-Afrikaanse Navorsingsleerstoel-inisiatief (SARChI) aan 42 uitnemende vroue-navorsers landwyd toegeken is. 
Ons nuwe SARChI-leerstoelhouers is dr Reinette (Oonsie) Biggs van die US se nuwe Sentrum vir Komplekse Sisteme in Oorgang (Leerstoel in Sosiaal-Ekologiese Sisteme en Veerkragtigheid); prof Cherryl Walker van die Departement Sosiologie en Sosiale Antropologie (Leerstoel in Sosiologie van Grond, Omgewing en Volhoubare Ontwikkeling); prof Amanda Gouws van die Departement Politieke Wetenskap (Leerstoel in Genderpolitiek); prof Anneke Hesseling, direkteur van die kindertuberkulose-program by die Desmond Tutu TB-sentrum en die Departement Pediatrie en Kindergesondheid (Leerstoel in Kindertuberkulose); en prof Kathy Myburgh, uitgelese professor in die Departement Fisiologie (Leerstoel in Geïntegreerde Skeletspierfisiologie, -biologie en -biotegnologie).
Dit bring die getal navorsingstoele aan die US op 33 te staan. Hiervan is 24 SARChI-leerstoele wat deur die nasionale Departement Wetenskap en Tegnologie (DWT) en die Nasionale Navorsingstigting (NNS) befonds word, terwyl nege leerstoele uit ander bronne gefinansier word.
[bookmark: _Toc430105931]Nasionale toekennings vir opkomende navorsers
Twee top opkomende navorsers aan die US het op 27 Augustus 2015 toekennings vir navorsingsuitnemendheid van die NNS ontvang. Dr Nuraan Davids, ŉ dosent in die Departement Onderwysbeleidstudie, en mnr Ethan Newman, ŉ doktorale student in die Departement Plant- en Dierkunde, is onderskeidelik in die kategorieë Vroulike Vroeë Loopbaan/Opkomende Navorsers en Volgende Generasie Manlike Navorsers bekroon.
Hierdie pryse word vir uitsonderlike prestasie in navorsing toegeken en vorm deel van die strategie om opkomende navorsers te ontwikkel.
[bookmark: _Toc430105932]Landbou-ingenieur vereer 
Prof Umezuruike Linus Opara, uitgelese professor in die Departement Hortologie aan die US, is op 29 Augustus 2015 vereer met die IMPRESSA-toekening van RUFORUM, ’n netwerk van 46 universiteite in Afrika wat kapasiteit in die landbousektor ontwikkel. Hy is bestempel as ŉ besonderse navorser en landbou-ingenieur wat help om vaardighede in Afrika te ontwikkeling. 
Hy beklee die DWT-NNS SARChI-leerstoel in Na-oes Tegnologie aan die US. Sy span werk onder meer aan die hantering en stoor van vrugte en groente soos tafeldruiwe, appels en granate, die preservering van vis en die gebruik van kassawemeel om brood mee te maak. Veertig nagraadse studente en vier nadoktorale genote van 15 Afrikalande het reeds aan die US baat gevind by sy mentorskap en leiding.
[bookmark: _Toc430105933]Klusters bevorder studentesukses
Aangesien studentesukses ŉ funksie van die studente-ervaring binne én buite die klaskamer is, het die VS:LO in 2015 ŉ inisiatief begin om deur middel van die klusterkonsep hierdie aspekte nader aan mekaar te bring. Vir elke kluster (wat bestaan uit ŉ samevoeging van ŉ aantal koshuise en PSO-wyke) is ŉ Akademiese Prinsipaal aangewys as akademiese rolmodel, soos hieronder aangedui:
	KLUSTER
	AKADEMIESE PRINSIPAAL
	FAKULTEIT

	amaMaties
	Prof Danie Brink
	AgriWetenskappe

	Rubix
	Prof Willie Perold
	Ingenieurswese

	Tygerberg
	Prof Jimmy Volmink
	Geneeskunde en Gesondheidswetenskappe

	Validus
	Prof Michael Samways
	AgriWetenskappe

	VicMeyr
	Prof Maureen Robinson
	Opvoedkunde

	Victoria
	Prof Doug Rawlings
	Natuurwetenskappe

	Wimbledon
	Prof Bill Nasson
	Lettere en Sosiale Wetenskappe



Hierdie stelsel toon ooreenkomste met Oxbridge se collegiate-model. Die Akademiese Prinsipaal is ŉ seremoniële amp en is daarop gemik om die universitêre etos en intellektuele diskoers gestruktureerd in ons klusters te bevorder.
Voorts is ŉ konsepplan aan fakulteite voorgehou waarvolgens hulle aangemoedig word om so ver moontlik tutoriaalgroepe in klusterverband te organiseer sodat akademiese werk in kleingroepformaat buite die klaskamer voortgesit kan word. Die oogmerk is verder om die goedgevestigde welwees- en mentorskapprogram in studentegemeenskappe te laat oorvleuel met die tutorskapprogramme van fakulteite.
[bookmark: _Toc430105934]IKT in Leer en Onderrig
Die Raad het in Mei 2014 R218 miljoen bewillig om die benutting van Inligtings- en Kommunikasietegnologie (IKT) in leer en onderrig aan die US uit te bou. Hierdie projek het vanjaar op dreef gekom. Hoogtepunte sluit in die Universiteit se eerste MOOC (Massive Open Online Course) wat vir 2016 beplan word; die aanbieding van lesings via die internet deur middel van SUNStream; die uitbreiding van ons optieseveselnetwerke; en die beplande Leer- en Onderrigsentrum op die Neelsie-parkeerterrein wat tenderstadium bereik het. 
[bookmark: _Toc420065109][bookmark: _Toc430105935]Sosiale impak vir ŉ beter toekoms
Om ŉ groter sosiale impak te maak is een van die US se strategiese doelwitte. Op dié manier wil ons uitvoering aan ons strewe gee om meer toekomsgerig te wees.
Sosiale impak raak alle universiteitsomgewings. Ten einde hierdie dwarsliggende funksie van die US te versterk, word uitdruklik daarop gefokus in prof Koopman se herskikte VS vir Sosiale Impak, Transformasie en Personeel.
Een aspek is om die impak van die Universiteit op die breë samelewing te bevorder. Dit sluit in die burgerlike samelewing, bestaande uit die familielewe, kuns, kultuur, sport, skole en ander opvoedkundige instansies, akademiese instellings, godsdienstige organisasies, burgerlike bewegings, vrywilligerorganisasies, nie-regeringsorganisasies, die media, en regspleging. 
Ander sosiale sfere is dié van die politiek in sy breedste sin, wat insluit beleids- en regeerprosesse op plaaslike, provinsiale, nasionale, kontinentale en internasionale vlak, asook die ekonomie, industrie en ekologie.
Suid-Afrika se Nasionale Ontwikkelingsplan en die Verenigde Nasies se Doelwitte vir Volhoubare Ontwikkeling vir die era ná 2015 bied riglyne om die samelewingsuitdagings waarop die US ŉ invloed het in fokus te bring.
Sosiale impak is wederkerig. Die Universiteit het ŉ transformerende effek op die breër samelewing, en die samelewing beïnvloed denke aan en die werksaamhede van die Universiteit. 
Die Afdeling vir Gemeenskapsinteraksie sal voortaan bekendstaan as die Afdeling vir Sosiale Impak, en sal ŉ sleutelrol speel in hierdie portefeulje. Alle rolspelers sal voortaan verteenwoordiging hê in die Senaatskomitee vir Sosiale Impak (voorheen die Senaatskomitee vir Gemeenskapsinteraksie). Benewens huidige verteenwoordigers uit die geledere van leer en onderrig, en navorsing en innovasie, sluit die komitee verteenwoordigers van instansies soos die Regshulpkliniek, Maties Sport, Innovus, ons landelike platform op Worcester, die US Woordfees, die Internasionale 
[bookmark: _Toc430105936]US maak sonkrag-deurbraak
Die haalbaarheid van gekonsentreerde sonkrag (concentrated solar power, of CSP) as 'n realistiese, koste-effektiewe en skoon alternatief vir fossielbrandstowwe sal 'n groot hupstoot kry met die bekendstelling van 'n CSP-toetssentrum by die Universiteit Stellenbosch (US) waar 'n nuwe sonlig-opvangstelsel gedemonstreer sal word.
Die Helio100-toetssentrum op die US-proefplaas Mariendahl word amptelik aan die einde van September geopen. Die Helio100-tegnologie is ontwerp vir CSP-aanlegte so klein as 100kW – genoeg krag om elektrisiteit aan sowat 30 Suid-Afrikaanse huishoudings te voorsien.
Helio100 word geborg deur die Tegnologie-Innovasie-Agentskap (TIA), en is ontwikkel deur die US se sontermiese energienavorsingsgroep, STERG (Solar Thermal Energy Research Group), met mnr Paul Gauché as Direkteur. Dit is die eerste universiteitsnavorsingsgroep in die land wat op navorsing oor termiese sonkrag fokus. Die projek is gesetel in die Sentrum vir Hernubare en Volhoubare Energiestudies (CRSES) in die US se Fakulteit Ingenieurswese.
Die Helio100-projek het internasionaal goeie publisiteit gegenereer – onder meer in die Guardian in die VK.
[bookmark: _Toc430105937]Hofuitspraak oor skuldbevele
Die Hooggeregshof in Kaapstad het op 8 Julie 2015 ten gunste van ŉ aansoek oor besoldigingsbeslagleggingsbevele (BBB’s) beslis, waarin die US se Regshulpkliniek 15 kliënte – plaaswerkers, skoonmakers en veiligheidswagte – van Stellenbosch en omstreke verteenwoordig het. Hulle het om hulp aangeklop nadat mikroleners hofbevele teen hulle bekom het.
Luidens regter Siraj Desai se hofuitspraak is dit nie verbasend dat die aansoekers nie hul terugbetalings kon byhou nie, want lenings is toegestaan sonder inagneming van hul geldelike posisie, en hul terugbetalings het in sekere gevalle meer as 50% van hul maandelikse inkomste beloop. Hy het die betrokke BBB’s ongeldig verklaar, en bevind dat sekere bepalings van die Wet op Landdroshowe strydig met die Grondwet is. Enersyds was daar nie voldoende geregtelike oorsig oor die BBB’s nie en andersyds word sulke bevele dikwels verkry van howe ver van skuldenaars se woon- of werkplekke.
Die uitspraak het nasionaal groot opslae gemaak omdat dit verligting inhou vir die talle “gewone werkende mense wat in skuld vasgevang is en ŉ groot deel van hul salarisse kwyt is weens BBB’s wat onwettig bekom is,” soos die regter dit gestel het.
[bookmark: _Toc430105938]Persone met gestremdhede
[bookmark: _Toc420065115]Die US het weer vanjaar deelgeneem aan Loslitdag op 4 September 2015, die vlagskipprojek van die Nasionale Raad vir Persone met Fisiese Gestremdhede. Dit het ons die geleentheid gegee om te reflekteer oor hoe ons persone met gestremdhede ondersteun. 
Vanjaar het 345 studente met gestremdhede aan Maties ingeskryf. Hul gesondheidstoestande wissel van ŉ sintuiglike, serebrale, mobiliteits- of ortopediese gestremdheid, tot ŉ lees-, skryf- of spraakprobleem. Verskeie van ons koshuise bied fasiliteite vir studente met gestremdhede, en talle akademiese geboue is reeds ten volle toeganklik. Stappe word voortdurend geneem om leer en onderrig vir studente met gestremdhede toeganklik te maak. 
Die Eenheid vir Gestremdhede (voorheen die Kantoor vir Studente met Spesiale Leerbehoeftes) van die Sentrum vir Studentevoorligting en -ontwikkeling (SSVO) is die beginpunt vir die gekoördineerde ondersteuning van studente met gestremdhede. By die Eenheid se Lombardi Braillesentrum word klasnotas, voorgeskrewe boeke en artikels, asook toets- en eksamenvraestelle, in Braille omgeskakel vir blinde en swaksiende studente. 
Die US het ŉ trotse geskiedenis wat sportaktiwiteite vir persone met gestremdhede betref. Maties ParaSport fokus op ses sportkodes – atletiek, fietsry, doelbal, handfietsry, rugby en swem – en het al verskeie Wêreld- en Paralimpiese kampioene opgelewer. Gestremde studente word ook aangemoedig om by enige van die vele studenteverenigings aan te sluit. Een hiervan is Dis-Maties, wat ŉ kampvegter vir studente is wat met gestremdhede lewe.
Ons het reeds ŉ hele ent gevorder om Maties meer toeganklik vir mense met gestremdhede te maak, maar daar is nog baie om te doen. Ons streef daarna om alle kollegas en studente te verwelkom en as volwaardige lede van ons diverse Universiteitsgemeenskap te integreer. Dit is deel van ons voortdurende transformasiereis.
[bookmark: _Toc430105939]Kayamandi-geskiedenisprojek van stapel gestuur 
ŉ Projek om die mondelinge geskiedenis van Kayamandi na te vors, is op 22 Augustus 2015 van stapel gestuur. Die projek is ŉ gesamentlike poging tussen Imbadu Ma-Afrika Ontwikkelingskonsortium, ŉ onverbonde organisasie sonder winsbejag, die US en die Solms-Delta Wynlandgoed. Dit is daarop gemik om plaaslike stories te versamel en so meer te leer oor die geskiedenis van dié Stellenbosse township, een van die oudstes in die land. Hoewel die buurt amptelik in 1941 tot stand gekom het, strek sy wortels meer as twee dekades vroeër terug.
Die US sal die navorsing koördineer, met die Departement Geskiedenis in ŉ sleutelrol en die Afdeling vir Sosiale Impak (vroeër Gemeenskapsinteraksie) ook betrokke. Die idee is om voort te bou op bestaande bronne, soos ŉ 2011-meestersgraadtesis. Daar sal verdere argiefnavorsing gedoen word, en die oorvertelde geskiedenis van die gemeenskap sal ingesamel word. Onderhoude sal deur veldwerkers van Kayamandi gedoen word, met opleiding deur die US verskaf. ŉ Kompetisie word ook in die vooruitsig gestel vir hoërskoolleerders om mini-biografieë van sekere inwoners te skryf, wat dan in die Universiteitsmuseum blootstelling sal geniet.
[bookmark: _Toc430105943]Kampusvernuwing
Aan die einde van 2014 is ŉ oorhoofse kampusvernuwingsprojek goedgekeur waarin ŉ bedrag van R52 miljoen beskikbaar gestel is om in 2015 projekte kampuswyd af te skop. Die Ingenieurswese-projek en die beplanning van die HB Thom-teater en Drama-gebou se vernuwing vorm deel van die aanwending van hierdie bedrag.
In 2013 is ŉ meesterplan vir die Ingenieurswese-kompleks ontwikkel ten einde die geboue en fasiliteite te vernuwe. Sekere aspekte van die meesterplan sal grootskaalse investering benodig en sal dus nie realisties in die kort termyn uitgevoer kan word nie. Daar is ook in Junie 2014 verslag gedoen aan die US Raad rakende die kritieke afmetings wat die instandhoudingsagterstande in hierdie kompleks en ander geboue aanneem. Befondsing as deel van oorkoepelende kampusvernuwing is reeds hiervoor toegestaan en die eksterne konsultante is besig om die Ingenieurswese-meesterplan verder te ontwikkel in samewerking met die Fakulteit om die behoeftes volledig aan te spreek. Konstruksie van die eerste projekte neem in Maart 2016 ŉ aanvang.
Die beplanning van die HB Thom- en Dramagebou-vernuwingsprojek – insluitende die voorgestelde nuwe kleinteater – het reeds begin. Volledige behoeftes word tans in oorleg met alle rolspelers nagevors. Konsultante is besig met konsepontwerp en ondersoeke in die geboue ten einde die volle omvang van die projek te bepaal en basiese kosteberamings te doen.
[bookmark: _Toc420065118]Fasiliteitsbestuur is besig om verskillende opsies vir die tydelike huisvesting van aspekte van die Dramadepartement se werksaamhede te ondersoek. Tydens uitvoering van die projek sal sekere logistiese uitdagings oorkom moet word. Daar word beoog om die beplanning en ontwerp gedurende 2015 af te handel en dan aan die einde van die eerste semester van 2016 met konstruksie te begin. Die tydsduur van konstruksie word op 18 maande geskat.
Wat Tygerberg betref, is daar besluit om al Huis Kerkenberg se 167 inwoners op die kampus self te akkommodeer – in die nuwe koshuis wat tans in aanbou is, en wat na raming teen Maart 2016 voltooi sal wees. Die hoofrede is veiligheid. Die feit dat Huis Kerkenberg nie op die kampus geleë is nie, lei toenemend tot probleme met misdaad. Daarom word hierdie skuif van 2017 na 2016 vervroeg. Huis Kerkenberg sal verkoop word.
Dit is duidelik dat nog meer studentbehuising op Tygerberg benodig word. ŉ Tenderproses word dus geïnisieer om ŉ bykomende koshuis teen 2017 op te rig. Dit sal dan moontlik wees om meer studente – veral eerstejaars – op kampus te akkommodeer en die beplande junior-en-seniorkoshuiservaring te voorsien.
[bookmark: _Toc430105945][bookmark: _Toc421537667]Die US in die nuus
Vir die periode van verslagdoening (Junie tot begin September 2015) was die Universiteit weer telkens in die nuus. ŉ Groot fokus van my verslag hierbo is transformasie en ek verwys breedvoerig na die Luister-video. 
Op kampus het ek via skrywes aan veral personeel en studente die universiteitsgemeenskap op hoogte gehou van bestuursmenings oor transformasie en hantering van die kwessie. In die video #USvorentoe (in Engels #SUforward) gee ek ŉ duidelike uiteensetting van die US se sienings. Hierdie menings is ook telkens aan die media deurgegee. 
Ons het in hierdie tyd ook klem gelê daarop wat reeds gedoen word en hoe die situasie hanteer word (vergelyk bv. Saam vorentoe by die US; US Senaat spreek steun uit vir transformasie; US rig ope uitnodiging aan Open Stellenbosch; Rektor spreek nuwe studenteleiers toe, praat oor ‘Luister’-video; US-bestuur reageer op ‘Luister’-video; US belê in transformasie van personeelkorps, Bestuur neem stappe na ontwrigting; Transformasie en meertaligheid kry hupstoot by US. Hiervoor was daar wel ook erkenning in die media. 
Op ŉ positiewe noot het die Universiteit tog ook goeie nuusdekking geniet op grond van verskeie toekennings, prestasies en navorsingsdeurbrake.   
Vroeg in Junie is ŉ aankondiging gedoen van die US se bydrae tot die Jan H Marais-prys en die skep van die fonds vir die bevordering van isiXhosa. Ook vroeg in Junie was die inwyding van die Nedbank Universiteit Stellenbosch LaunchLab-gebou. ŉ Artikel deur die Tygerberg Bemarkingspan, Daggagebruik kan lei tot veelvuldige gesondheids- en psigiatriese komplikasies, het aansienlike reaksie in die media en veral op sosiale media uitgelok. 
Kort op die hakke van die bekendmaking van die eerste penis-oorplanting vroeër vanjaar het die navorsing van dr Amir Zarrabi, Mans met vasektomieë kan weer pa word, ook goeie aandag in die media geniet. Nog ŉ sterk mediese storie was dr Ronald van Toorn se navorsing oor innoverende behandelingsmetodes vir kinders met tuberkulose-meningitis.
Begin-Julie was die jaarlikse Stellenbosch Internasionale Kamermusiekfees, wat altyd goeie blootstelling in die media geniet, en ook die jaarlikse Isibalo Simposium van die Sentrum vir Streeks- en Stedelike Innovasie en Statistiese Eksplorasie (oftewel CRUISE) in die Fakulteit Lettere en Sosiale Wetenskappe.
Twee kwessies wat groot publisiteit ontlok het, was die PRASA-gebeure en die hofuitspraak oor skuldbevele met erkenning en groot waardering aan die Regshulpkliniek wat ŉ leeueaandeel in die laasgenoemde saak gehad het. 
Die dood van prof Johan Degenaar het ook sterk in die media gefigureer, terwyl veral gemeenskapskoerante goeie blootstelling gegee het aan die bydraes van personeel en studente tot Mandeladag. ŉ Hele paar koerante en die uitsaaimedia het oor die herdenking van die “Slag van Andringastraat” berig.
Die US en die Wes-Kaapse Departement van Landbou het in Augustus ŉ ooreenkoms om navorsing stukrag te gee, gesluit wat ook nuusdekking geniet het. 
Maties presteer ook op die sportveld. Prestasies sluit in Matieswemmer wat twee medaljes by die wêreldkampioenskapsbyeenkoms gewen het en die Matie-atleet Justine Palframan wat goud by die Wêreldstudentespele gewen het). Ander nuusbrokkies is die FNB Maties (rugby) wat weer die Grootuitdaagbeker wen; die Maties se vroue en mans hokkiespanne wat hul WP-ligas wen en Maties Parasport-atlete wat sport-toekennings ontvang het. 
Ek maak ook graag melding van ŉ aantal knap publikasies – die jongste navorsingsverslag (Research at Stellenbosch) en ons alumni-tydskrif, Matieland, waarvan daar voortaan net een jaarlikse spoguitgawe in Oktober sal verskyn, maar nou ondersteun word deur drie e-weergawes.
Met dank aan die Afdeling Navorsingsontwikkeling is die Kennisgids nou ook aktief. Die gids, gesamentlik ontwikkel deur die Afdeling Navorsingsontwikkeling, die Nagraadse en Internasionale Kantoor en Informasietegnologie, beloof om die sigbaarheid van ons navorsingskundigheid te verhoog en ŉ handige bron van inligting vir die media te wees. 
Nuut op die toneel is The Conversation Africa – ons vasteland se weergawe van die suksesvolle onafhanklike, nie-vir-wins webwerf en “nuuskantoor” The Conversation wat ook in Australië, die VK en die VSA bedryf word. Dit stel die kundigheid van akademici aan die publiek beskikbaar deur leketaalartikels te publiseer wat akademici self skryf, en wat dan deur joernaliste geredigeer word, maar steeds in die finale instansie deur die skrywer goedgekeur word. 
Ek gee ook graag erkenning aan US-personeellede wat meningsartikels vir die media lewer (sien die onderstaande lys). Oor die periode van verslagdoening (Junie tot begin September 2015) het daar 50 meningsartikels deur US-personeellede en -studente in die media verskyn waarvan die meeste deur die Afdeling Korporatiewe Bemarking gefasiliteer is. Diepgaande analise van hierdie aard – tipies die resultaat van gesogte kundigheid en kennis – help om die US nasionaal te vestig as ŉ plek van denkleierskap oor ŉ wye verskeidenheid onderwerpe. Ek maak ook graag melding van ons gereelde rubriekskrywers soos proff Amanda Gouws en Nico Koopman, en ander wat gereelde deelnemers aan radioprogramme is. 

[bookmark: _Toc430105947]HESA nou Universities South Africa
Hoër Onderwys Suid-Afrika [Higher Education South Africa - HESA] sal voortaan bekendstaan as Universities South Africa.
Volgens die organisasie volg die naamsverandering op verbintenisse en ooreenkomste deur die Uitvoerende Komitee en die Raad van Direkteure, waarop alle rektore/visekanseliers dien. Dit is hoofsaaklik gemik op die vestiging van ŉ identiteit wat die presiese omvang van hul belange en aktiwiteite weerspieël, spesifiek vir openbare Suid-Afrikaanse universiteite.
Die organisasie het ook beklemtoon dat, afgesien van die naamsverandering en korporatiewe identiteit wat verander, al die organisasie se bedrywighede en strukture behoue sal bly.
UIT DIE VERSLAG VAN DIE VISEREKTOR: LEER EN ONDERRIG  
Studentesukses
Studentesukses word beskou as ‘n kombinasie van akademiese prestasie en ko-korrikulêre aktiwiteite gedurende hul universiteitslewe. In 2009 was die module-gebaseerde sukseskoers van voorgraadse en nagraadse studente 83,9%; in 2014 was die sukseskoers 85,1% en doelwit vir vanjaar is 85,5%. 
Die studente van die Akademiese Belangeraad en die afdeling Institusionele Navorsing en Beplanning het gesamentlik stelsels ontwikkel vir die formele erkenning van prestasie in ko-kurrikulêre aktiwiteite. Vanaf 2015 sal ‘n student se betrokkenheid by leierskap, kultuur, sport en ander uitnemende prestasies op ‘n ko-kurrikulêre transkrip aangedui word. Dit sal saam met sy/haar graadsertifikaat uitgereik word. 
Studentgetalle 
Die Junie-sensus het aangedui dat ‘n totaal van 30 150 studente in 2015 aan die US ingeskryf is. Van hierdie groep is 63,2% voorgraads; 33,3% nagraads en 3,5% is spesiale studente. 
Van die 5 371 nuweling-eerstejaars is 34,1% swart, bruin, swart en Indiër. Die raming vir BSI-studente vir 2016 is 37,7% en die strategiese doelwit vir 2019 is 50,3%.
Studentebeurse 
Die Universiteit Stellenbosch bied voorgraadse merietebeurse waarvoor alle studente kwalifiseer; voorgraadse werwingsbeurse net vir BSI-studente; verdienstelikheidsbeurse vir arm studente wat deur ‘n middeletoets bepaal word; en nagraadse beurse. 
In 2010 het die US R71,1 miljoen uit sy hoofbegroting vir studentebeurse bewillig vergeleke met R103 million in 2014. Van die 18 254 voorgraadse studente in 2014, het 7 369 studente beurse ontvang. Van hierdie 7 369 beursontvangers is 4 066 BSI-studente. 
‘n Beursfonds is gestig vir die voormalige inwoners van die Die Vlakte, hul kinders en kleinkinders, en beurse sal vir die eerste keer in 2016 toegeken word. Die US het voordeel getrek uit die gedwonge verskuiwings van bruin inwoners van Die Vlakte-gebied gedurende die apartheidsjare. Dieselfde kriteria as vir werwingsbeurse geld ook vir Die Vlakte-beursfonds. 
VOLGENDE RAADSVERGADERING 
Die volgende Raadsvergadering, die laaste van 2015, is geskeduleer vir 30 November. 
[bookmark: _GoBack]
